
Rappresentava l’atro medaggion

Questo mainâ instancabile e de valia

Vixin a-ô Cavo da tribulazion

Imbarassôu në secche dell’Australia,

Che a-ô pericolo in mezo e ä confuxion

Con sæximo e coraggio, ch’ô l’egualia

A-i sommi, ä fin ô porta ô bastimento

Doppo immense fadighe a salvamento.

Ne-ô terzo e so due navi ardimentose

Se veddeivan a stento arvîse ô passo

Do Sud ne-i ægue ciù pericolose

In mezo a-e gallezzanti isoe de giasso,

Che i onde dell’Oceano spaventose

Sbatteivan con orribile fracasso,

Tentando de trovâ, ma inutilmente,

Nell'Oceano glaciale un continente.

Gh'ëa doppo quando a l’Artico ô s’avanza

A lottâ contro i giassi nêuvamente

Co-ô stesso ardî, co-a solita costanza,

Vegnindo a riconosce esattamente

Là ne-ô streito de Bering a distanza

Che è fra l’antigo e ô nêuvo continente,

Ignota a quello mæximo, che, comme

Primmo a scrovîlo, ô ghe lasciò ô so nomme.

A so fin lagrimevole e infeliçe

Rappresentava l’urtima medaggia:

Solo ô grand’ommo e senza poeî riunîse

A-a so trûppa ô corriva lungo a spiaggia

D’Ovaïi çercando de schermîse

Da-i insulti da barbara marmaggia,

Che a scorriva con impeto accanio

Quello che primma a venerò pe un dio.

